
 Ko e Konisitutone 
‘a e 

Sosaieti ki he Mo’ui Lelei ‘a e Kakai Tonga. 

 
 

1. ‘UHINGA’I ‘O E NGAAHI LEA 

 

1.1 ‘I he Konisitutone ni, tukukehe kapau ‘e fakamahino’i pe tu’utu’uni ‘e  

       he Kupu, pe ko e kakano ‘o e kupu ha ‘uhinga kehe: 

 

  

 ~ “Ko e Poate”: ‘oku ‘uhinga ia ki he komiti ‘oku ne pule’i ‘a e  

      Sosaieti ‘o fakatatau ki he Kupu 14 ‘o e Konisitutone ni. 

 

 ~ “Sekelitali”:  ‘oku ‘uhinga ia ki he tokotaha ‘oku ne ma’u ‘a e  

   lakanga Sekelitali ki he Sosaieti pea mo  ‘Ofisa Fakahokongaue Pule ‘a e 

Sosaieti.. 

 

 ~ “Fakataha lahi makehe”: ‘oku ‘uhinga ia ki ha fakataha lahi makehe ‘a e  

      Sosaieti ‘o kehe ia mei he fakataha lahi fakata’u. 

 

 ~ “Tauhi Pa’anga”: ‘oku ‘uhinga ia ki he tokotaha ‘oku ne ma’u ‘a e  

      lakanga PuleTauhi Pa’anga ‘a e Sosaieti. 

 

 ~ “Memipa Paloti”: ‘oku ‘uhinga ia ki he memipa fakafo’ituitui pe ko  

      ha fakafofonga fili ‘o ha famili memipa‘a ia kuo ne ‘osi totongi ‘a 

      e totongi memipa, totongi kotoa ‘ene totongi sea,  

       kimu’a ‘i he Fakataha Lahi Fakata’u ‘i he ta’u kotoa pe. 

 

 ~ “Memipa Ta’epaloti”: ‘oku ‘uhinga ia ki he memipa fakafo’ituitui  

      ‘oku te’eki kakato hono totongi hono sea fakata’u ‘i hono taimi totonu,  

       pea mo e kau memipa kehe ‘e toko nima (5) ‘o ha famili ‘a ia ko ha 

      kau fakafofonga paloti kinautolu ‘o e fo’i famili ko ia. 

 

 ~ “Totongi memipa”: ko ha totongi memipa ‘oku ‘ikai ke to e lava ‘o  

      totongi fakafoki, ko e $100.00 ‘a ia ‘oku totongi ‘i he ‘uluaki ta’u. 

 

~ “Totongi sea”: ko e $20.00 ‘a ia ‘oku totongi ‘e ha tokotaha fakafo’ituitui  ki  

      hono 

     sea ‘i he  Sosaieti ka ‘oku ‘ikai lava ke toe totongi fakafoki. 

 ~ “Ngaahi taumu’a ngaue’ofa”: ‘oku ‘uhinga ia ki he ngaue kotoa pe 

     ‘i  Nu’u Sila ‘oku fakataumu’a hono natula ki he ngaue’ofa ‘o fakatatau  

      ki he lao lolotonga ‘a Nu’u Sila, ‘o tatau ai pe pe ‘oku kau ‘a e taumu’a ko ia  

     ki he tokoni’i ‘o e masiva, fakalakalaka ‘o e ako pe mo’ui lelei pe ko 

      ha to e taumu’a ngaue’ofa pe ‘a ia ‘e ‘aonga ki he komiuniti, ‘o kau atu ki ai ha 

    talasiti ‘e fokotu’u ‘o fakatefito ki he taumu’a ngaue’ofa. 

 

~ “Ta’u fakapa’anga”: ‘oku ‘uhinga ia ki he vaha’a taimi koe 

       mahina ‘e 12 ‘o lau me he ‘aho 1 ‘o Siulai ki he ‘aho 30 ‘o Sune. 
 

 ~ “Koloa”: ‘oku ‘uhinga ia ki he koloa tu’uma’u, pe koloa fakafo’i- 

      tuitui ‘i ha fa’ahinga kalasi pe natula, pea kau ki ai mo ha 

      fa’ahinga totonu pe manako ki he koloa ko ia. 

 

1.2 Kapau ‘e ‘i ai ha taimi ‘e hoko ai ha fa’ahinga me’a ‘oku ‘ikai ke ‘i ai  

 ha tu’utu’uni pau ki ai ‘a e Konisitutone ni, kuo pau ke fakapapau’i ‘a 

 e fa’ahinga me’a ko ia ‘e he Poate ‘a ia ko ‘ene tu’utu’uni ‘e  

 ‘aofangatuku. 

 

2.  HINGOA 
 

Ko e hingoa ‘o e Sosaieti kuo pau ke ‘iloa koe “Sosaieti ki he Mo’ui Lelei ‘a e 

Kakai Tonga” ‘a ia ‘oku ui heni ko e “Sosaieti”. 

 

3.    FATONGIA ‘O E SOSAIETI 

 
3.1   Ko e fatongia ‘o e Sosaieti ki he Mou’i Lelei ‘a e kakai Tonga  ko e: 

 

3.1.1  Fakalelei ‘a e tu’unga mo’ui ‘a e kakai Tonga mo e kau memipa kehe ‘o e  

Sosaieti ‘i he Vahenga Mo’ui Noate pea mo ha toe vahenga kehe ‘a ia ‘e 

toki fakangofua ‘e he Poate ‘i hano toutou vakai’i ‘amui ange. 

 

3.1.2  Fakalelei ‘a e fetu’utaki mo e fakalelei’i ‘a e founga ‘e a’u ai ‘a e ngaahi  

  ngaue ki he mo’ui ‘a e kakai Tonga mo e kakai kehe ‘I he Vahenga  

Mo’ui Noate pea mo ha toe vahenga kehe ‘a ia ‘e toki fakangofua ‘e he 

Poate ‘i hano toutou vakai’i ‘amui ange.. 

 

3.1.3  Ke fakahoko ha fakalakalaka fakakomiuniti ‘oku ‘aonga ki he mo’ui lelei 

  ‘a e kakai Tonga, mo e kau memipa ‘o e Sosaieti. 

 

3.1.4 Ke faka’ai’ai ‘a e kakai (memipa pe ta’e memipa ‘i he Sosaieti) ke nau 

ngaue ‘aonga’aki honau taimi moe taleniti ki he Sosaieti. 

3.1.5 Ke faka’ai’ai e kakai ke nau poupou ki he ngaahi ngaue pea pehe ki he 

ngaahi taumu’a ngaue ‘a e Sosaieti. 

 

3.1.6 Ke fakahoko ha fetu’utaki mo ha fengaue’aki vaofi pea moe ongo 

Potungaue Mou’i ‘a Tonga pea mo Nu’isila ni. 

 

3.1.7 Ke tokoni’i ‘a e kau mahaki folau fakafo’ituitui mai fakafaito’o ‘i hono 

tokoni’i mo alea’i ‘o ‘enau ngaahi talatala, faito’o moe/pe ngaahi fiema’u 

kehe. 

 

 

4.  NGAAHI TAUMU’A NGAUE 

 

4.1   MO’UI LELEI 

 

4.1.1  Ke feau ‘a e ngaahi fiema’u ‘a e ngaahi famili Pasifiki ‘i ‘Okalani  

  ‘o fekau’aki mo e faka’ehi’ehi mei he ngaahi mahaki, mo e ngaahi 

‘uluaki fiema’u fakafaito’o ‘i he vahenga Noate pea mo ha toe vahenga 

kehe ‘a ia ‘e toki fakangofua ‘e he Poate ‘i hano toutou vakai’i ‘amui ange. 

 

4.1.2  Ke fakahoko mo fokotu’utu’u ‘a hono ngaue’aki ‘e he kakai Pasifiki ‘a e  

  ngaahi u ngaue’anga kehe ki he mo’ui. 

 

4.1.3  Ke faka’ai’ai, poupou, mo kau ki he ako’i ‘o e kau ngaue ki he mo’ui lelei 

  mei he Pasifiki. 

 

4.1.4  Ke fokotu’utu’u pea mo kau ‘i hono poupou’i ‘o e mo’ui lelei ‘a e kakai,  

  faka’ihi’ehi, mo e ako feka’aki mo e mo’ui lelei ‘i he ngaahi Komuniti ‘o e  

  Pasifiki. 

 

4.1.5  Ke faka’ai’ai mo kau ki hono fakalakalaka ‘o e ngaahi tefito’i  

  me’a ‘oku ‘aonga ki he mo’ui lelei. 

 

4.2    ‘Ulungaanga Fakafonua. 

 

 

4.2.1  Ke fakalele ‘a e ngaue ki he mo’ui lelei ‘a e kakai ‘i ha founga 

fakalakalaka,  fe’unga pea taau mo e ‘ulungaanga fakafonua ‘a e kakai Pasifiki. 

 

4.3   Fakasosiale 

 

 

4.3.1  Ke toe tokanga’i ange ‘a e ngaahi fiema’u fakamo’ui lelei ‘a e kakai  

Pasifiki ‘i he vahenga Noate pea mo ha toe vahenga kehe ‘a ia ‘e toki 

fakangofua ‘e he Poate hili hano toutou vakai’i ‘amui ange. 

4.3.2  Ke fakalele ha ngaue ki he mo’ui lelei ‘a e kakai ‘a ia ‘oku pule’i mo  

  poupou’i ‘e he Komiuniti Pasifiki mo e kau memipa ‘o e Sosaieti. 

 

4.4   Faka’ikonomika 

 

  

4.4.1  Ke ma’u mai mo pule’i lelei ‘a e ngaahi me’a ‘oku ‘aonga ki he mo’ui ‘a e  

  kakai ke ngaue’aki ‘e he Sosaieti. 

 

4.4.2  Ko e Sosaieti, ko ha kautaha ngaue’ofa ia ‘a ia ‘e fakalele ‘i he founga  

  fakakomesiale. 

 

4.4.3  Ko e kakai kotoa pe ‘oku nau kau ‘i he ngaahi ngaue faka’aho ‘a e Sosaieti 

  kuo pau ke nau ma’u vahenga ‘o fakatatau ki he tu’unga vahenga ‘o e  

  ngaue kuo fakahoko. 

 

4.4.4  ‘E fokotu’u ha ngaahi va’a pule fakangaue mo ha va’a pule fakapa’anga 

  pea ke ‘oatu ha lipooti ki he Poate fakamahina pea fakata’u ki he kau  

  memipa ‘o e Sosaieti. 

 

4.4.5  Kuo pau ke mahino mo ma’ala’ala ‘a e ngaahi ngaue kotoa pe ‘a e 

Sosaieti. 

 

4.4.6  Ka ‘i ai ha fa’ahinga tupu ‘e ma’u mei he Sosaieti kuo pau ke ngaue’aki ki  

  he ngaahi taumu’a ‘a e Sosaieti. 

 

4.5   Fakalao 

 

 

4.5.1  Kuo pau ke fakalao hono pule’i ‘a e ngaahi ngaue ‘a e Sosaieti. 

 

 

5.  NGAAHI NGAUE ‘A E SOSAIETI KE FAKAHOKO. 

 

 
5.1   Kuo pau ke tokonaki ‘e he Sosaieti ‘a e ‘uluaki tokanga fakafaito’o ki hono 

 tokangaekina ‘o e mo’ui ‘a ia ‘oku ‘aonga ki he kau memipa ‘o kau ai ha Kiliniki 

 ki he kakai fakalukufua, mo ha Kiliniki ki he fanua mo e hou’eiki fefine. 

 

5.2   ‘E ‘ataa ke ngaue’aki ‘a e Kiliniki ‘e ha taha mei ha fa’ahinga matakali pe,  

 kaekehe, ‘e mu’aki tokanga’i pe ‘a e kau memipa ‘o e Sosaieti. 

 

5.3  ‘E fakahoko ‘a e ngaue ni ‘i he ‘ulungaanga fakafonua faka-Tonga, pea ko e 

tokotaha kotoa pe, ‘oku lolotonga pe ‘amanaki kene faka’aonga’i ‘a e ngaaue’anga 

ni kuopau ke ne fuofua ‘ilo ‘e fakahoko’i he anga mo e founga talitali kakai faka-

Tonga ‘a e ngaahi ngaue ni kimu’a pea ne toki ngaue’aki ‘a e ngaahi ngaue ko ‘eni 

ki he mo’ui lelei ‘a e kakai. 

 

6.    NGAAHI MAFAI ‘O E SOSAIETI. 

 

 
6.1   ‘O tanaki atu ki he ngaahi taumu’a ngaue ‘i ‘olunga ‘e ma’u ‘e he Sosaieti ‘a e  

 ngaahi mafai ko eni: 

 

6.1.1  Ke ne fakatau mai, lisi, no mai, pe ma’u mai ha koloa tu’uma’u pe koloa  

  fakafo’ituitui. 

 

6.1.2  Ke ne fakatau atu, tukuange ke no, mokisi, pe ngaue’aki ‘i ha fa’ahinga  

  founga pe ‘a e ngaahi koloa ‘a e Sosaieti. 

 

6.1.3  Ke ne langa, tauhi mo monomono pe liliu ‘a e fotunga ‘o ha fa’ahinga fale  

  pe koloa. 

 

6.1.4  Ke ne no, kumi, pe ‘inivesi ha pa’anga ‘i he ngaahi founga te ne pehe ‘oku  

  taau. 

6.1.5  Ke ne fakangaue’i, hoko atu hono fakangaue’i, fakamaloloo’i fakataimi, 

pe kapusi mei he ngaue ha taha. 

 

6.1.6  Ke ne fakahoko ha fa’ahinga fokotu’utu’u mo e pule’anga pe ha fa’ahinga  

  kautaha. 

 

6.1.7  Ke fokotu’u ha ngaahi talasiti pe ngaahi pa’anga ki he lelei fakalukufua ‘a 

e Sosaieti, pe taumu’a pau ‘a ia ‘oku fe’unga mo taau mo e ngaahi taumu’a  

  ‘a e Sosaieti. 

 

6.1.8 Ke fokotu’u ha ngaahi va’a kehe ‘i tu’a mei ‘Okalani ‘o fakatatau ki he 

fiema’u   

 

6.1.9 Ke fai ha fetu’u taki  mo fengaue’aki  mo ha ngaahi kautaha ke he  ‘oku 

nau taumu’a tatau mo e Sosaieti ‘i ha tapa pe ‘i  mamani. 

    

6.1.10 Ke ne fakahoko ‘a e ngaahi me’a kotoa pe ‘e fakalakalaka ai ‘a e ngaahi  

  taumu’a ngaue ‘a e Sosaieti. 

Konga II: 

 KAU MEMIPA. 

 

 
7.  FOUNGA KE HOKO KO E MEMIPA. 

 
7.1   Memipa Fakafo’ituitui 

 

Fakatatau ki he ngaaahi tu’utu’uni ko ‘eni, ‘oku taau ke hoko ‘o memipa fakafo’ituitui ha 

taha ‘i he Sosaieti kapau tene fakahoko ‘a e ngaaahi me’a ko ‘eni: 

 

7.1.1   Kuopau ke fakahu ‘e he taha kole  ha’ane tohi kole memipa taautaha ki he  

  Sosaieti; pea 

 

7.1.2   Kuo pau ke tali ‘e he Poate ke hoko ko e memipa ‘i he Sosaieti; pea 

 

7.1.3   Kuo pau kene totongi ‘ene totongi memipa, mo ‘ene totongi sea fakata’u 

‘o fakatatau ki he Kupu 9. 

 

7.2   Memipa fakafamili. 

 

Fakatatau ki he ngaahi tu’utu’uni ni ‘oku taau ki hoko ha taha ko ha memipa fakafamili ‘i 

he Sosaieti kapau tene fakahoko ‘a e ngaahi me’a ko ‘eni: 

 

7.2.1   Kuopau ke fakahu ‘e he famili ko ia ha tohi kole memipa ki he Sosaieti. 

  Koe’uhi ko e ngaahi taumu’a ‘o e Konisitutone ni ‘oku ‘uhinga ‘a e  

fakafamili ki he “fanau iiki moe kakai lalahi ‘oku nau nofo ‘i he fale tatau, 

ngaue’aki ‘a e  ngaahi naunau faka’api tatau”.  ‘Oku fakangatangata pe ki 

he toko ono (6) ‘o e fo’i famili ‘e taha; pea 

 

7.2.2   Kuopau ke tali ‘ehe Poate ‘o e Sosaieti ke ne hoko ko e memipa; pea 

 

7.2.3   Kuopau kene totongi ‘ene totongi memipa mo e totongi sea fakata’u  

  ‘o fakatatau ki he Kupu9. 

 

8.  NGAAHI TOHI KOLE MEMIPA.  

8.1   Ko ha tohi kole ke hoko ko ha memipa ‘o e Sosaieti. 

 

8.1.1   Kuo pau ke fai ia ‘i he tohi ‘i he foomu ‘e tu’utu’uni ‘e he Sosaieti. 

  

8.1.2   Kuo pau ke fakahu ‘a e tohi ko ia ki he Sekelitali ‘o e Sosaieti. 

 

8.1.3   Hili hono lesisita ‘o ha memipa paloti, kuopau leva ke ne hoko ko ha 

memipa fili kakato ‘o e Sosaieti.  ‘E ‘ataa leva ki he kau memipa paloti koia 

kenau fakaha ki he Sosaieti ‘a e kulupu pau te nau fie kau ki ai, koe’uhi ko e 

ngaahi taumu’a faka-paloti. Kapau ‘e ‘ikai ke nau fakaha ha kulupu pau  tenau 

kau ki ai ‘e hoko leva ‘a e kau memipa ko ia ko e kau memipa paloti 

fakalukufua ‘o e Sosaieti kae ‘oua ke nau toki fakaha ‘enau fili. 

 

8.1.4   ‘E ‘ikai tali ‘e he Poate ha ngaahi kulupu ke fokotu’u ‘a ia ‘e ‘ikai a’u ‘a e 

fika si’isi’i taha hono kau memipa paloti ‘o toko hongofulu (10) pe ‘ikai ma’u 

ha peseti ‘e 10 (10%) ‘o e kotoa ‘o e kau memipa paloti, pe ko fe pe ‘iate 

kinaua ‘oku tokolahi ange. 

 

8.2   ‘I he hili pe ko ia hono ma’u ha tohi kole memipa kuopau leva ke ‘ave ‘e he  

 Sekelitali ‘a e tohi kole ki he Poate ‘a ia te ne fakapapau’i pe ‘e tali pe ta’etali ‘a 

 e tohi kole. 

 

8.3   ‘E ngofua ke ta’etali ‘e he Poate ha tohi kole hili hano vakai’i fakalelei pea ko 

‘enau tu’utu’uni ‘oku aofangatuku. 

 

8.4   Hili hono fakapapau’i  ‘e he Poate ‘enau tu’utu’uni ki ha tohi kole memipa, 

kuopau leva ki he Sekelitali ‘i he faingamalie vave taha ke ne fakaha ke ‘ilo ‘e he 

taha kole ‘a e tu’utu’uni. 

 

8.5   Kuopau ki he Sekelitali hili hono fakakakato ‘e he tokotaha kole ‘a e ngaahi  

 tu’utu’uni  fekau’aki mo ‘ene memipa ‘o fakatatau ki he ngaahi tu’utu’uni ni ke ne 

fakahu leva ‘a e hingoa ‘o e tokotaha kole ki he tohi lesisita ‘o e kau memipa pea 

hili hono fakahu ‘e hoko leva ‘a e tokotaha kole ko e memipa ‘o e Sosaieti. 

 

9.  TOTONGI MEMIPA MO E TOTONGI SEA. 

 

 
9.1   Kuopau ke totongi ‘e he memipa taautaha mo e  memipa fakafamili kotoa pe ‘a e  

 totongi memipa ko e $100.00 ‘a ia ‘e ‘ikai ke to e lava ‘o totongi fakafoki ‘i he 

 ‘uluaki ta’u. 

   

9.2   ‘E totongi ‘e he memipa kotoa pe ‘a e $20.00 ‘i he ta’u kotoa pe ko hono sea ‘i he 

 Sosaieti.  Kuopau ke totongi ‘a e totongi sea fakata’u ko eni ‘o ‘ikai to e tomui  

 ange ‘i he ‘aho 30 Sune ‘o e ta’u takitaha. 

9.3   ‘E ‘i ai ‘a e ngaahi monu’ia makehe ki he kau memipa kotoa pe kuo nau totongi  

kotoa ‘a e ngaahi totongi ki hono ngaue’aki ‘a e ngaahi ngaue ‘a e Sosaieti.  ‘E 

malava ke holo hifo ‘a e ngaahi totongi ngaue mo’ui lelei ki he kau memipa ni, pe 

ma’u ta’etotongi ,pe to e fakalahi ange ‘a e ngaahi ngaue fakamo’ui lelei . ‘E ‘i ai 

‘a e lisi ‘o e ngaahi monu’ia ni ‘e fakapipiki’i he ngaahi Kiliniki.  ‘E toe ma’u atu 

foki mo ha tatau ‘o e ngaahi monu’ia ni mei he Sosaieti ‘oka fiema’u ‘e ha taha. 

 

9.4    ‘E hilifaki ‘a e totongi angamaheni tukupau ki hono ngaue’aki ‘o e ngaahi ngaue 

ki  

he mo’ui lelei kiate kinautolu ‘oku ‘ikai memipa pea pehe ki he kau memipa ‘oku 

te’eki totongi ‘enau ngaahi tukuhau fakata’u. 

 

9.5 ‘Oku ma’u ‘e he Sosaieti ‘a e  mafai ke fai hano toutou vakai’i ‘a e ngaahi totongi 

ki he ngaue ki he mo’ui lelei, totongi sea fakata’u , moe totongi memipa.  

 

 

10.   LESISITA ‘OE KAU MEMIPA 

 

 
 10.1  Kuopau  ke tauhi ‘e he Sosaieti ha tohi lesisita ‘o e kau memipa ‘o ha ai ‘a e 
 hingoa, tu’asila, mo e ngaue ‘a e kau memipa mo ‘enau ngaahi tokoni 

 fakapa’anga, mo e ‘aho nau hoko ai ko e memipa. 

 

 

11. FAKANGATA ‘O E MEMIPA. 

 
 

11.1  ‘E ‘ikai kei hoko ko e memipa ha taha ‘i he Sosaieti kapau: 

 
 ~   te ne mate, pe 

 ~  te ne fakafisi mei he memipa, pe 

 ~  ‘e ‘ikai te ne totongi ‘a e ngaahi totongi memipa, pe 

 ~  ‘oku fakamaloloo’i fakataimi pe tuli’aupito ia mei he Sosaieti. 

 

11.2   ‘E ‘ataa ke fakafisi ha memipa ‘aki ‘ene fakaha tohi ki he Sosaieti. 

 

11.3 Ka ‘i ai ha memipa kuo ne fakahoko ha fa’ahinga ‘ulungaanga ‘oku kovi ki he 

Sosaieti, ‘e lava ke tuli ‘aupito ‘a e memipa ko ia ‘aki ha tu’utu’uni ‘a e Poate ka 

kuopau: 

 

 11.3.1 Ke fakaha ‘e he Poate ki he memipa ko ia ‘a e ‘amanaki ke tuli ia ‘i 

  loto ‘i he  ‘aho ngaue ‘e nima kimu’a hono tuli pea ke fakaha foki mo 

  e ngaahi ‘uhinga ‘oku tuli ai; pea 

11.3.2  Ke ‘oange ha faingamalie ‘o e memipa koia ke ne fai ha’ane fakamatala ‘i 

  he fakataha ‘a e Poate ‘oku alea’i ai hono tuli. 

 

11.4  ‘I he taimi ‘oku ‘ikai kei hoko ai ‘a e memipa ko ha memipa, kuopau ke fakahu ‘e 

he Sekelitali ‘i he tohi lesisita ‘o e kau memipa ‘a e lekooti ‘o e ‘aho ‘oku ngata ai 

‘a e memipa ko ia. 

 

 

12.  MO’UA ‘O E KAU MEMIPA. 

 

 
12.1  Ko e fatongia ‘o ha memipa ki hano totongi ‘o ha mo’ua mo ha ngaahi fatongia ‘o  

 e Sosaieti pe ko ha fakamole pe totongi ki hono veteki ‘o e Sosaieti ‘e  

fakangatangata pe ia ki hono lahi ‘a ‘ene totongi memipa ‘okapau foki ‘oku te’eki 

ke totongi. 

 

 

13.   MEMIPA KAUNGA  

 

13.1 Fepaki ‘a e Fatongia moe Fakakaukau 
 

13.1.1  Ka ‘i ai ha memipa koe’uhi ko hono fatongia pe lakanga ki he Sosaieti ‘a ia ‘e  

 ngalingali ‘e ‘i  ai ha’ane fa’ahinga kaunga fakahangatonu, pe ta’efakahangatonu 

 ki ha fa’ahinga koloa pe ha fa’ahinga ngaue ‘a e Sosaieti pe ‘e ngalingali 

 ‘e kau ki ai ‘a e Poate, kuopau ke ne fakaha ‘a e natula mo e anga ‘o ‘ene kaunga 

 ko ia ki he toenga ‘o e kau memipa pea kuopau ‘e ‘ikai ke ne kau ki ha fa’ahinga 

alea ‘a e kau memipa ‘o fekau’aki mo e me’a kotoa pe ‘oku ngalingali te ne 

kaunga ki ai tukukehe pe ko e memipa ia ‘o e Poate . 

 

 

 

Konga III:  

KO E POATE. 

 
14. KAU MEMIPI ‘O E POATE 

 
14.1   Koe kau memipa ‘o e Poate ‘e kau ki ai ‘a e: 

 
(i)   Sea ‘o e Sosaieti, 
(ii) Tokoni Sea ‘o e Sosaieti. 

(iii) Sekelitali ‘o e Sosaieti (Pule Lahi) 
(iv) Tauhi Pa’anga ‘o e Sosaieti ‘a ia ‘oku kau ai ha: 

(v) Fakafofonga ‘o e ngaahi Kulupu kehekehe ‘o e Sosaieti ‘a ia ‘e kau ai ha: 
• fakafofonga ‘o e To’utupu 

• kau fakafofonga kehe ‘a ia ‘e fakapapau’i ‘e he kau memipa pea tali ‘e he 

Poate.  Ko e ngaahi kulupu pehe (v), kuopau ke kau ki ai ‘a e fika si’isi’i 

taha ko e kau memipa paloti ‘e toko 10 pe ko e peseti ‘e 10 (10%) ‘o e 

kotoa ‘o e kau memipa paloti ‘o e Sosaieti, pe ko fe ‘iate kinaua ‘oku 

tokolahi ange. 

(vi)       Pule ‘o e Kiliniki 

(vii)  Pule ‘o e Va’a Ngaue ki he Mo’ui Lelei Fakakatoa  ‘a e kakai. 

(viii) Pule ‘o e Va’a Fekumi mo e Fakatotolo   

 

 
14.2 ‘E fili ‘e he kau memipa paloti ‘o e Sosaieti  ‘a e kau memipa ‘o e Poate ‘a ia ‘oku  

nau fakafofonga’i ‘a e ngaahi kulupu kehekehe ‘o e Sosaieti.  Kuopau ke 

fakafofonga’i  ‘e he memipa Poate kotoa pe ha kulupu pe ‘e taha ‘o ‘ikai to e 

lahiange. 

 

 

14.3 Ko e kau memipa ‘o e Poate kuopau ko e kau memipa fili ‘I he Sosaieti.  ‘E ‘i ai 

‘a e kau memipa ‘e toko 16 ‘o e Poate.  Ko e toko 11 ‘o e kau memipa ‘o e Poate 

 kuopau ko e fili ‘e he kau memipa fili, pea ko e toko 5 ko e kau ngaue ‘o e  

 Sosaieti.  ‘E fili leva ‘e he Poate ‘a e Sea, Tokoni Sea, Tokoni Sekelitali, mo e 

 Tokoni Tauhi Pa’anga. 

 

14.4   Ko e kau memipa ‘o e Poate te nau faifatongia ‘i ha vaha’a taimi ko e ta’u ‘e 3 

 pea ‘e fili kinautolu ko e loto ‘o e kulupu ‘oku nou fakafofonga’i ‘i he lolotonga 

 ‘o e fakataha fakata’u ‘a e Sosaieti.  Ka ‘ikai loto taha ‘a e fakataha ‘i ha taha ‘o 

 e ngaahi tu’unga, pea ‘e faka’osi’aki pe ‘a e loto ‘o e tokolahi ‘i he founga fili 

 angamaheni. 

 

14.5  Ko e ngaahi fakamole kotoa pe ‘a e kau memipa ‘o e Poate ‘o fekau’aki moe 

ngaahi ngaue ‘a e Sosaieti kuopau ke totongi fakafoki ia kiate kinautolu.. 

 

 

15.   NGAAHI MAFAI ‘O E POATE. 

 

 
15.1  Ko e Poate ‘oe Kau Talekita ‘o e Sosaieti (“Ko e Poate”): 

 

15.2  Kuopau ke ne pule’i, fakapapau’i mo tokanga’i ‘a e ngaahi ngaue  kotoa pe ‘a e 

Sosaieti. 

15.3 Kuopau ke ne pule’i ‘a e founga ngaue mo e anga ‘o hono tataki ‘a e 

 Sosaieti.  ‘E fai foki ‘e he Poate ‘a hono palani mo hono tokanga’i ‘a e 

 fakahoko ngaue ‘a e Sosaieti, kaekehe ‘e ‘ikai te ne kaunoa ‘i ha ngaahi  

 me’a fakatekenikale mo e fakalele faka’aho ‘o e Sosaieti. 

 

15.4   ‘E ngofua ke ne fakahoko ‘a e ngaahi fatongia kotoa pe ‘oku malava ‘e he 

 Sosaieti ke fakahoko kae ‘ikai ke kau ai ‘a e ngaahi fatongia ‘oku 

 tu’utu’uni ‘e he Konisitutone ni ke fakahoko ‘e he fakataha lahi ‘a e  

  ‘o e Sosaieti; pea 

 

15.5  ‘Oku ne ma’u ‘a e mafai ke ne fakahoko ‘a e ngaue kotoa pe mo fakahoko 
‘a e ngaahi me’a kotoa pe ‘oku pehe ‘e he Poate ‘oku totonu pe ‘oku fiema’u ki 

hono fakalelei ‘a e ngaahi ngaue ‘a e Sosaieti. 

 

15.6.  Kapau ‘e ‘i ai ha ta’e femahino’aki pe tala’a ki hono fa’u pe fakatonulea’i ‘a e 

konisitutone ni pe ko hano konga, koe ngaahi tala’a pe  ta’e femahino’aki koia ‘e 

toki fakapapau’i pe ia ‘i ha tu’utu’u ni ‘a e Poate.  

 

 

 

16.   NGAAHI FAKATAHA MO E TOKOLAHI FAKALAO KA  

 FAKAHOKO HA FAKATAHA. 

 
 

16.1   Kuopau ke fakataha ‘a e Poate ‘o ‘oua ‘e toe si’i ange ‘i he tu’o taha ‘i he mahina 

taki taha ‘i he ta’u, ‘i he feitu’u mo e taimi ‘e tu’utu’uni ‘e he Poate.  ‘E malava pe 

ke fakataha tu’o lahiange pe tu’o si’i ange ‘a e Poate ‘i ha tu’utu’u ni makehe ‘o 

hange  ko ia ‘e fakapapau’i ‘e he Poate mei he taimi ki he taimi. 

 

16.2   ‘E lava ke ui ‘e he Sea pe ko ha memipa pe ‘o e Poate ha fakataha makehe ‘a e  

 Poate. 

 

16.3   Kuopau ke ‘oatu ‘e he Sekelitali ha fanongonongo ‘o ha fakataha ‘a e Poate ki he 

 memipa takitaha ‘o ‘ikai to e tomui ange ‘i he houa ‘e 48 (pe ha to e vaha’a 

 taimi kehe ‘e loto kotoa ki ai ‘a e fakataha). 

 

16.4   Ko e kau memipa ‘e toko 8 ‘o e Poate ‘oku fiema’u ke ‘i he fakataha kae ma’u 

 ‘a e tokolahi fakalao ke fakahoko mo alea’i ngaue ‘a e Poate. 

 

16.5   He’ikai lava ke alea’i ‘e he Poate ha fa’ahinga pisinisi pe ngaue ‘okapau ‘oku ‘ikai 

ke ma’u ‘e he fakataha ‘a e tokolahi fakalao pea ka ‘osi ha vaeua houa mei he 

taimi na’e kotofa ke kamata ai ‘a e fakataha ‘oku te’eki ke ma’u ‘a e tokolahi 

fakalao ‘oku toloi leva ‘a e fakataha ki he feitu’u tatau mo e taimi tatau ‘i he ‘aho 

tatau ki he uike hono hoko mai. 

16.6 Ka ‘ikai ma’u ‘a e tokolahi fakalao (toko 8) ‘i ha fakataha hokohoko ‘e ua (2) ko  

kinautolu pe ‘e ‘i ai ‘i he fakataha hono 3 ko e tokolahi ‘ia ‘e ui ko e tokolahi 

fakalao. 

 

 

17.   PALOTI MO E NGAAHI TU’UTU’UNI. 

 

 
17.1   Ko ha ngaahi me’a ‘oku alea’i ‘i he fakataha ‘a e Poate pe ‘i ha komiti si’i ‘e 
 fokotu’u ‘e he Poate ‘e faka’osi’aki pe ia ha loto ki ai ‘a e tokolahi ‘i ha paloti 

 ‘a e kau memipa fili ‘oku ‘i he fakataha ko ia. 

 

17.2   Ko e memipa Poate kotoa pe ‘oku ma’u fakataha ‘i he fakataha ‘a e Poate pe ko  
ha fakataha komiti si’i ‘e fokotu’u ‘e he Poate, ‘oku ‘i ai ‘ene totonu ke ne paloti 

tu’o taha pe ka ‘okapau ‘e tatau ‘a e paloti ‘i ha fa’ahinga kaveinga ‘e ngofua ki he 

Sea ke ne fai ha’ane fili tu’o ua ke faka’osi’aki. 

 

 

18. FAKANGATA ‘O E MEMIPA ‘I HE POATE. 

 

 
18.1   ‘E fakangata ‘a e memipa Poate ‘a ha taha kapau ‘e li’aki fakataha tu’o 3                 

ta’etomu’a tali ‘a ‘ene poaki ‘e he Sea pe Tokoni Sea. 

 

18.2  Kapau ‘e li’aki ‘e ha memipa Poate ha fakataha hokohoko ‘e 3 ta’e tomu’a tali ‘e  
 he Sea pe Tokoni Sea ‘ene poaki kuopau ke toe vakai’i ‘e he Poate ‘ene hoko ko e  

 memipa ‘o fakataumu’a ke fakangata ‘ene memipa ‘okapau ‘e fiema’u. 

 

18.3 ‘E fakangata ‘a e memipa ‘i he Poate ha tokotaha’okapau ‘e fakafepaki ki he 

ngaahi taumu’a ‘a e Sosaieti pe ‘i ai ha me’a ‘e hoko ki he’ene fakakaukau 

 

18.4  ‘Okapau ‘e fakangata ‘a e memipa ‘a ha taha ‘i he Poate kuopau ke fakahoko leva  
 ha fili makehe ke fili ha fetongi mei he kulupu  na’a ne fakafofonga’i. 

 

 

 

 

Konga IV:   

KAU NGAUE TU’UMA’U ‘A E  

  SOSAIETI. 

19.   KAU NGAUE TU’UMA’U ‘A E SOSAIETI. 

 
19.1   ‘Ofisa Fakahoko Ngaue Pule. 

 

  

19.1.1 Ko e ‘Ofisa Fakahoko Ngaue Pule ‘a e Sosaieti ‘e Sekelitali ki he Poate.  

Ko e  fatongia ‘o e Sekelitali ke fakahoko ‘a e ngaahi faka’amu ‘a e Poate. 

 

 

19.1.2 Ko e ‘Ofisa Fakahoko Ngaue Pule te ne tokanga’i ‘a e ngaahi ngaue 

faka’aho ‘a e kau Pule ‘oe ngaahi va’a kehe,  ko e ‘ofisa pule ma’olunga 

foki ia, pea te ne sea ‘i he komiti pule ‘a ia ‘e kau mai ki ai mo e kau 

tokoni pule ‘oka fiema’u. 

 

19.1.3 ‘E pule’i ‘e he ‘Ofisa Fakahoko Ngaue Pule ‘a hono teuteu’i mo fa’ufa’u 

‘o e ngaahi fokotu’u tala ngaue, fetu’utaki mo e ngaahi kautaha kehekehe 

mo e polokalama kumi pa’anga pea mo hono pule’i fakakatoa ‘o e 

Sosaieti. 

 

19.1.4 ‘E tokanga’i ‘e he ‘Ofisa Fakahoko Ngue Pule ‘i hono fatongia ko e Sea ‘o 

e Komiti Pule ‘a hono tohi ‘o e fokotu’utu’u mo e fa’unga ‘o e kautaha mo 

e ngaahi fakahinohino ki hono pule’i mo hono fakalele ‘o e kautaha. 

 

19.1.5 Kuopau ke fai ‘e he ‘Ofisa Fakahoko Ngaue Pule ‘a e Lipooti Fakata’u ‘o 

e ngaahi ngaue ‘a e Sosaieti pea ke ne ‘oatu ia ki he Fakataha Lahi 

Fakata’u ‘a e kau memipa. 

 

19.2  Pule Tauhi Pa’anga 
 

 

 19.2.1  Ko e Pule Tauhi Pa’anga te ne Pule Pa’anga mo tauhi tohi ki he Sosaieti.   

‘E kau ‘i hono ngaahi fatongia ‘a hono palani, teuteu’i ‘a e ngaahi me’a 

fakapa’anga pea mo fakapapau’i ‘oku fakatatau ‘a e ngaahi  ngaue ki he  

patiseti. 

 

 

 19.2.2  ‘E fakapapau’i foki ‘e he Pule Tauhi Pa’anga ke ‘i ai ha lisi ‘o e kau  

memipa mo ‘enau ngaahi tokoni fakapa’anga, pea ke tauhi ke maau 

ma’u pe. 

 

19.3  Pule Va’a Fakafaito’o. 
 

 

 19.3.1  Ko e fatongia ‘o e Pule Va’a Fakafaito’o ke ne fokotu’utu’u ‘a e ngaahi 

polokalama faito’o mo e ngaahi ngaue kotoa pe ki he kau mahaki.  Te ne 

fokotu’u  foki ‘a e ngaahi naunau fakakiliniki, pehe foki ki he kau ngaue 

tu’uma’u ke fakapapau’i ‘oku ma’u ‘a e tu’unga lelei taupotu taha ‘o e 

ngaue fakafaito’o ‘e he  kau memipa. 
 

19.3.2 Ko e fatongia foki ‘o e pule ni ke ne fakapaupau’I ‘oku ‘I he tu’unga lelei 

taha ‘a e ngaahi fatongia ‘oku fai pea mo lele lelei foki ‘a e ngaue 

fakafaito’o kotoa  pe ‘oku ‘oatu mei he ngaue’anga  ni.  

 
 

 

 

 

 

19.4   Pule ki he Mo’ui Lelei ‘a e Kakai. 

 

19.4.1  Ko e Pule ki he Va’a ki he Mo’ui Lelei Fakalukufua ‘a e Kakai ‘e pule 

  ki hono fakahoko mo hono fokotu’utu’u ‘o e ngaahi polokalama mo e 

  ngaahi ngaue ki hono tu’uaki ‘a e mo’ui lelei fakalukufua ‘a e kakai.  ‘E 

  fokotu’utu’u ‘e he tokotaha ni ‘a e ngaahi naunau, me’a ngaue, feitu’u 

  fai’anga ngaue ke lava ‘o fakahoko ‘a e ngaahi faifatongia ki he kau   

  memipa ‘i he mala’e ‘o e mo’ui lelei. 

 

19.4.2  Ko e fatongia ‘o e Pule ki he Va’a ‘o e Mo’ui Lelei Fakalukufua ‘a e kakai 

ko hono toe tokanga’i mo pule’i ‘a e ngaahi ngaue makehe ‘i hono 

tafa’aki. 

 

19.5     Pule Va’a Fekumi mo e Fakalakalaka 

 

19.5.1  Ko e  Pule ki he Va’a Fekumi mo e Fakalakalaka ‘e pule ki hono       

fakahoko ‘a e ngaahi fekumi mo e fakatotolo ki ha ngaahi ‘ilo fo’ou mo 

ha ngaahi faingamalie kotoa pe ‘e kau kihe fakalakalaka a’ e ngaue ‘a e 

Sosaieti mo hono kau memipa. 

 

  

19.6  Kau Tokoni Pule (Fokotu’utu’u Ngaue). 

 

 

19.6.1 Ko e fatongia ‘o e kau Tokoni Pule ke nau tokanga’i e ngaue ‘i honau 

tafa‘aki takitaha ke fakapapau’i ‘oku fakahoko totonu ‘a e ngaue pea ‘i 

hono taimi totonu. 

 

19.6.2 Ko e fatongia ‘o e Kau Tokoni Pule ke nau tanaki ‘a e ngaahi fakamatala, 

ngaue pea moe ma’u’anga tokoni kotoa ‘e ala ‘aonga ki he ngaue ki he 

mo’ui mo ngaue taki taha. 

19.7  Kau Ngaue Tu’uma’u. 

 

 19.7.1  Kuopau ke lea faka-Tonga ‘a e kau ngaue tu’uma’u kotoa pe pea kuopau  

  ke ‘osi teu’i fe’unga kinautolu ki he ngaahi tafa’aki kehekehe ‘o e  

  faifatongia ‘a e Sosaieti. 

 

19.7.2 Kuopau ke fokotu’utu’u ‘e he kau pule ha palani ki hono ako’i mo  

 fakalakalaka fakapalofesinale ‘o e kau ngaue.  Kuopau ke fakatatau’a 

 e ako ko ia ki he lahi (database) ‘o e ngaahi ngaue mo e ngaahi fiema’u, 

 anga hono pule’i, mo e ngaahi fakakaukau mei tu’a. 

 

 19.7.3 He’ikai ke kaunga mo’ua ha ‘ofisa ‘o e Sosaieti ‘i ha ngaue na’e fai, me’a 

 na’e tali totongi (receipts), ta’e tokanga pe ngaue hala ‘a ha ‘ofisa kehe ‘o  

 e Sosaieti pe ki ha mole na’e hoko ‘i ha fehalaaki ‘a e faka’uto’uta pe  

 matavalea ‘a ha ‘ofisa pe ko ha mole, maumau pe me’a ta’e’amanekina ‘e 

 hoko ‘i hono fakahoko ‘o e ngaahi fatongia ‘o e memipa ko ia pe fekau’aki 

 mo ia tukukehe kapau ‘oku hoko ‘a e me’a ko ia ko ha loto kaka pe ta’e 

 faitotonu. 

 

 

 

Konga V:  

NGAAHI FAKATAHA. 

 

 
20.  NGAAHI FAKATAHA LAHI ‘A E SOSAIETI. 

 
20.1  ‘E fakataha ‘a e Sosaieti ke fakahoko ‘ene ngaahi ngaue ‘i he ngaahi taimi ‘oku  
 fe’unga ki hono kau memipa. 

 

20.2  Kuopau ke tauhi ‘e he Sosaieti mo e Poate ‘o e Kau Talekita pe ngaahi komiti si’i 

‘a e ngaahi miniti totonu ‘o e fakataha kotoa pe ‘o ha ai ‘a e lekooti kakato mo 

totonu ‘a e pisinisi na’e fakahoko ‘i he ngaahi fakataha ko ia. 

 

20.3  ‘E ngofua ke momoi ‘e he Sosaieti ha taha pe ni’ihi ‘a ngaahi mafai ki ha 

 fa’ahinga komiti si’i pe kau ma’u lakanga, kae tautefito e ngofua ke ne pulusi 

 ha ngaahi tohi makasini pe nusipepa ‘a e kau ngaue ki he mo’ui lelei ‘a e kakai ke 

 tokoni ki hono fakalakalaka ‘o e ngaahi taumu’a ‘o e Sosaieti. 

 

20.4 ‘E ngofua ke fakangaue’i mo/pe fakaafe’i ‘e he Sosaieti ha taha ta’e memipa ke 

kau mai ki hono fakalele ‘o e Sosaieti. 

21.   KO E NGAAHI FAKATAHA MAKEHE ‘A E SOSAIETI. 

 

 
21.1   ‘E lava ‘e he kau memipa paloti ‘e toko 10 ‘o ui ha fakataha makehe ‘a e Sosaieti. 
 

 

21.2   ‘E lava ke fokotu’u atu ke ui ha fakataha makehe ‘a e Sosaieti ‘e ha kau memipa 

 ‘e toko 10 ‘aki ‘a ‘enau fakaha ki he Sekelitali pea ‘e ui leva ‘ehe Sekelitali ‘a e  

  fakataha makehe ni ‘o ‘ikai to e loloa ange ‘i he ‘aho ‘e 10 mei hono ma’u ‘o e 

 kole ke fai ‘a e fakataha. 

 

21.3  Ko e kole ki ha fakataha makehe kuopau ke fai ‘i ha tohi ‘o fokotu’u mahino ai ‘a  

 e ‘uhinga mo e taumu’a ‘o e fakataha. 

 

 

22.  FAKATAHA LAHI FAKATA’U ‘A E SOSAIETI. 
 

 

22.1   ‘E fakahoko ‘a e fakataha lahi fakata’u ‘a e Sosaieti ‘i he mahina ko Sune ‘o e 

 ta’u takitaha, pea ‘oua na’a toe loloa ange ‘i he mahina ‘e 15 mei he fakataha lahi 

 fakata’u fakamuimui. 

 

22.2  Ko e ngaahi  ngaue ‘a e fakataha fakata’u ‘e kau ai ‘a e ngaahi me’a ko ‘eni. 

  

 

22.2.1   Ko hono fakahu atu mo hono tali ‘a e ngaahi ‘akauni fakapa’anga ‘a e   

  Sosaieti. 

 

 22.2.2 Fokotu’u ‘o e kau memipa Poate ‘oe Kau Talekita. 

 

 22.2.3 Tali ‘a hono fokotu’u atu ‘o ha ‘Atita kene sivi ‘a e ngaahi ‘akauni 

fakapa’anga ‘a e Sosaieti. 

 

 22.2.4 Fakahu atu mo tali ‘a e Lipooti  Fakata’u ‘a e Sosaieti. 

 

 22.2.5  Alea’i ‘o ha fa’ahinga pisinisi kehe pe. 

 

 

22.3 PALOTI. 

 

 
22.3.1  Ka ‘i ai ha fa’ahinga fehu’i ‘e ‘ohake ‘i he fakataha lahi pe fakataha makehe ‘a e 

Sosaieti ‘e paloti pe ‘e taha ‘a e memipa paloti . Ko e ngaahi kulupu pe fo’i famili 

‘oku a’u ki he toko 6 ‘a hono kau memipa kuo lesisita fakafamili tenau paloti pe 

‘e taha. 

 

22.3.2 Ko e memipa paloti kotoa pe kuopau ke ‘oua to e si’i hifo ‘i he ta’u ‘e 17 hono  

 ta’u motu’a kimu’a ‘i he ‘aho ‘o e fakataha. 

 

22.3.3 Ko e memipa paloti pe ‘oku ngofua ke nau paloti ‘iate kinautolu pe fou ‘i ha’anau 

fakafofonga paloti ‘i ha fa’ahinga fakataha pe ‘a e Sosaieti. 

 

22.3.4 Kuopau ke fai ‘e he tokotaha totonu pe ko hono fakafofonga paloti ka ‘e ‘ikai to e 

 laka hake he toko 2 ‘a e fakafofonga paloti ‘o ha memipa paloti ‘o toko 1. 

 

22.3.5  Kapau ‘e hoko ‘o tatau ‘a e paloti ‘i ha fehu’i ‘i ha fakataha lahi ‘oku ‘i ai ‘a e 

 totonu ‘a e Sea ‘o e fakataha ke ne to e fakapaloti’i tu’o 2 pe te ne paloti ‘e ia ke 

 fakapapau’i ‘a e me’a ko ia. 

 

22.3.6 Kuopau ke tomu’a lesisita ‘a e kau memipa paloti kotoa pe ‘o ‘oua ‘e tomui ange 

‘i he mahina ‘e 12 kimu’a ‘i he fakataha lahi pe fakataha makehe kimu’a pea toki 

‘i ai ‘enau totonu ke paloti. 

 

 

 

22.4 FOKOTU’U ‘O E KAU FAKAFOFONGA PALOTI. 

 

 
22.4.1 ‘Oku ‘i ai ‘a e totonu ‘a e memipa paloti takitaha ke ne fokotu’u ha memipa paloti 

 ‘e taha ke ne hoko ko hono fakafofonga paloti ‘aki ha’ane fanongonongo tohi ‘e 

 ‘oatu ki he Sekelitali ‘o ‘ikai to e tomui ange’i he houa ‘e 24 kimu’a pea fai ‘a e  

 fakataha ‘oku ne fokotu’u ki ai hono fakafofonga paloti. 

 

 

22.5 TOKOLAHI FAKALAO. 

 
 

22.5.1  Ko e tokolahi fakalao ki he ngaahi fakataha kotoa pe ‘a e Sosaieti ko e peseti ‘e 

 uanoa (20%) ‘o e kotoa ‘o e kau memipa paloti. 

 

22.5.2 ‘E ui ‘e he Sea pe ko ha memipa ‘o e Poate ‘a e fakataha kotoa pe. 

 

 

22.5.3  Kapau ‘e ‘ikai ma’u fakataha ‘a e tokolahi fakalao kuopau ke ui ‘e he Sea ha 

 fakataha ‘e taha ‘o ‘oua ‘e vaveange ‘i he aho ngaue ‘e 5 pe to e mahiliange ‘i he  

 ‘aho ngaue ‘e 10 pea ke ne tuhu’i pau ‘a e tokolahi fakalao ke paasi ‘e he Poate ki 

 he fakataha ko ia ‘e fakahoko ‘amuiange. 

 

 

22.6  FANONGONONGO ‘O E NGAAHI FAKATAHA. 
 

 

22.6.1  ‘E ‘oatu ha fanongonongo ‘o e fakataha kotoa pe ‘a e Sosaieti ki he memipa 

kotoa pe ‘i ha tohi pe koha toe founga ‘o ‘ikai ke tomui ange ‘i he ‘aho ngaue ‘e 

10 kimu’a ‘i he fakataha. 

 

22.6.2  ‘E fakaha ‘i he fanongonongo ko ia ‘a e ‘asenita, taimi, ‘aho mo e feitu’u ‘o e 

 fakataha. 

 

22.6.3  Ko e fanongonongo ‘o ha fakataha makehe ‘e tanaki atu ki he ngaahi me’a ‘oku ha  

 ‘i ‘olunga, ‘a e ngaahi ‘uhinga ‘oku ui ‘ai ‘a e fakataha makehe. 

 

 

 

Konga VI:   

ME’A FAKAPA’ANGA. 

 

 
23.  PA’ANGA NGAUE (FUNDS). 

 

 
23.1  Ko e pa’anga ngaue ‘a e Sosaieti ‘e ma’u ia mei he ngaahi totongi memipa  

 mo e ngaahi totongi sea fakata’u, ngaahi tokoni pa’anga pea fakatatau ki he  

 fa’ahinga tu’utu’uni ‘e paasi ‘e he Sosaieti ‘i ha fakataha lahi mei ha ngaahi  

 ma’u’anga pa’anga kehe ‘e tu’utu’uni ‘e he Poate. 

 

23.2  Kuopau ke fakahu ‘a e pa’anga kotoa pe ‘oku ma’u ‘e he Sosaieti ‘i he 

faingamalie vave taha pea ‘i he taimi tatau ‘e tali totongi ai ‘a e ngaahi pa’anga 

koia kuo ma’u. 

 

24.  PULE’I ‘O E PA’ANGA. 

 
24.1  Kuopau ke ngaue’aki ‘a e ngaahi pa’anga ‘a e Sosaieti ki he ngaahi taumu’a ngaue 

pe ‘a e  Sosaieti ‘i he founga ‘e tu’utu’uni ‘e he Poate. 

 

24.2  Kuopau ke tauhi ‘e he Poate ‘a e ngaahi ‘akauni ‘oku ha totonu ai ‘a e ngaaahi  

lekooti  mo e ngaahi ngaue ‘a e Sosaieti pea ‘e lava ke ma’u mei ai ‘a e fakamatala 

pa’anga totonu ‘o e Sosaieti. 

24.3  ‘E tauhi ‘e he Poate ‘a e ‘akauni pe ngaahi ‘a e Sosaieti ‘i ha (ngaahi) pangike ‘e 

 ‘e loto ki ai ‘a e Poate. 

 

24.4  Ko e sieke, talafi pa’anga, lau’i tohi fetongi pa’anga kotoa pe mo e ngaahi tohi 

 fakafetongi pa’anga kehe, kuopau ke fakamo’oni hingoa ki ai ‘a e Sea ‘o e Poate 

mo e Tauhi Pa’anga mo ha taha pe ‘i he Tokoni Sea pe Sekelitali ‘a e Poate. 

 

 

25.  TAUHI PA’ANGA. 

 

 
25.1  ‘E tauhi ‘e he Sosaieti ‘o fou ‘i he’ene Tauhi Pa’anga ‘a e ngaahi tohi totonu ‘o e 

 ngaahi ‘akauni. 

 

25.2  Kuopau ke ‘oatu ‘e he Tauhi Pa’anga ha lipooti pa’anga fakamahina ki he Poate. 

‘Oku mafatukituki ‘aupito ka ‘ikai tauhi ‘a e tu’utu’uni ‘o e Kupu ni pea ‘e 

malava ke to’o ‘a e lakanga mei he Tauhi Pa’anga ka ‘ikai ke ne fai ki ai. 

 

25.3  Kuopau ke fakahu atu ‘e he Tauhi Pa’anga ha fakamatala pa’anga ki he fakataha  

 lahi fakata’u. 

 

 

 

26.  SIVI ‘O E NGAAHI TOHI. 

 

 
Kuopau ke faka’ata ‘a e ngaahi lekooti, ngaahi tohi mo e ngaahi tohi ngaue kehe  

‘a e Sosaieti ke sivi’i ‘e ha memipa pe ‘o e Sosaieti lolotonga ‘a e ngaahi houa 

ngaue ta’e hilifaki hono totongi. 

 

 

27. ‘ATITA. 

 
 

27.1 Kuopau ke ‘atita’i ‘a e ngaahi ‘akauni ‘a e Sosaieti ki he ta’u fakapa’anga taki 

taha  

‘e ha ‘Akauniteni lesisita, (‘oku ‘ikai ko ha memipa ‘i he Poate) ‘a ia ‘e fokotu’u 

‘e he Poate. 

 

27.2  Kuopau ke fakahoko ‘e he Poate ki he ‘Atita kene fai hono sivi ‘o e ngaahi tohi 

pa’anga ‘a e Sosaieti ‘I he mahina ‘e tolu kimu’a ‘i he Fakataha Lahi fakata’u. 

 

27.3  Kuopau ke fakahu atu ‘a e ngaahi fakamatala pa’anga ‘o e ta’u fakapa’anga kuo 

 ‘osi ‘atita’i ‘i ha fakataha ‘a e Poate ‘a ia ‘e fakahoko ‘o ‘ikai to e mahili 

 ange mei he mahina ‘e 2 mei he ‘osi  ‘a e ta’u fakapa’anga.   Kuopau ke tufaki ki  

 he kau memipa ‘a e ngaahi fakamatala pa’anga ko ia ‘i he uike ‘e taha kimu’a pea 

 fakahoko ‘a e fakataha lahi fakata’u. 

 

27.4  ‘E fakahu atu ‘e he ‘atita ‘enau lipooti ki he fakataha lahi fakata’u. 

 

28.  VAHE. 
 

28.1  Kuopau ke totongi ‘e he Sosaieti ha vahe ‘oku fe’unga ki ha ‘ofisa pe sevaniti ‘a e 

 Sosaieti ‘o tatau ai pe pe ko e memipa pe ‘ikai koe’uhi ko ha ngaue kuo ne fai  

 ma’ae Sosaieti. 

 

 

 

 

 

 

 

 

 

Konga VII:   

NGAAHI ME’A KEHEKEHE. 

 

 
29. TU’UTU’UNI KI HA FAKAKIKIHI. 

 
 

29.1  Ka hoko ha fa’ahinga fakakikihi pe ta’efemahino’aki. 

  

 

29.1.1 Kuopau ke feinga ‘a e ngaahi faha’i ‘ia tekinautolu pe ke nau fakalele’i ‘ae 

  ta’efemahino’aki pe faikehekehe kuo hoko. 

 

29.1.2 ‘E ‘ataa pe ke kumi ‘e he ngaahi faha’i kuo hoko ai ‘a e ta’efemahino’aki 

  ha fale’i pe fakahinohino ‘a ha loea pe fakahinohino lao ‘oku lesisita loea 

‘i 

  Nu’u Sila ‘o fekau’aki mo e faka’uhinga’i ‘o ha Kupu pe ‘i he 

Konisitutone 

   ni pe ko ha to e tohi kehe pe lao  ‘o fekau’aki mo e pule’i ‘o e Sosaieti 

  ka ‘e ‘ikai mo’ua ‘a e fa’ahi ko ia koe’uhi ko ha’ane fa’ahinga ngaue ‘o  

  fakatatau ki he faka’uhinga mo e fakahinohino ko ia. 

29.1.3 Kapau koe faikehekehe moe ta’efemahino’aki ‘e ‘ikai lava ke veteki ‘I ha 

loto kiai ‘a e ongo fa’ahi pea ‘e lava leva ke ‘ave ki ha tokotaha tu’u 

vaha’a ke ngaue kiai. Ko e fatongia ki he tokotaha tu’u vaha’a ‘e ‘ikai ha 

kaunga ki ai ‘a e Sosaieti. 

 

 

30.  FOUNGA KI HE LAUNGA. 

 
30.1  ‘E fakapapau’i ‘e he Sosaieti koe ngaahi fatongia pe ngaue kotoa ‘a e 

Sosaieti ‘oku fakahoko ia ‘i he founga lelei mo faka’ofo’ofa ki he kakai 

fakalukufua. ‘E ‘iai ‘a e founga ki hono lekooti mo veteki ‘aki ‘a e ngaahi 

launga kotoa pe hili hano tali ‘e he Poate. 

 

31. FAKATONUTONU ‘OE KONISITUTONE. 

 

31.1 ‘Oku ngofua ke liliu, tamate’i, pe fakalahi ‘a e ngaahi Taumu’a Ngaue ‘i 

he Kupu 4, Ngaahi ngaue ki he mo’ui ‘i he Kupu 5 moe Ngaahi Mafai ‘i 

he Kupu 6 ‘o e Konisitutone ni ‘aki ha tu’utu’u ni ‘e loto taha ki ai ‘a e 

Sosaieti. ‘Oku ngofua ke lilu, tamate’i pe fakalahi atu ki he kotoa ‘o e 

ngaahi kupu kehe ‘aki ha tu’utu’uni makehe ‘e paasi ‘e ha peseti ‘e fitu 

nima (75%) ‘o e kau memeipa ‘o e Sosaieti ‘o ‘ikai toe tokosi’i ange ‘i he 

Fakataha Lahi Fakata’u. 

 

32.  VETEKI ‘O E SOSAIETI. 

 

 
32.1  Ka ‘i ai ha taimi, koe’uhi ko ha fa’ahinga ‘uhinga pe ‘e pehe ai ‘e he kau memipa  

 ‘o e Sosaieti ‘oku ‘ikai ke kei lava pe ‘ikai kei fiema’u ke hoko atu ‘a e ngaahi  

 taumu’a ngaue ‘a e Sosaieti ‘e ngofua ke nau paasi ha tu’utu’uni ‘a ia ‘e loto ki ai 

 ha kau memipa ‘o ‘ikai to e si’i hifo ‘i he peseti ‘e 75 (75%) ‘o e kau memipa  

 paloti ‘o tu’utu’uni ai ke veteki ‘a e Sosaieti. 

 

33.  KO E NGAAHI KOLOA. 
 

33.1  Ka ‘iloange ha taimi koe’uhi ko e ‘uhinga fakalao pe ko ha to e ‘uhinga kehe pe ‘e 

 veteki ai ‘a e Sosaieti, pea ‘oku kei to e ha’ane koloa pe pa’anga hili hano totongi  

 ‘o e ngaahi mo’ua kotoa pe, he’ikai totongi atu pe vahe atu ‘a e u koloa ko ia ki he  

  kau memipa lolotonga ‘o e Sosaieti ka kuopau ke totongi atu, ‘oatu pe liliu ia ki  

 ha kautaha pe ngaahi kautaha ngaue’ofa kehe ‘i Nu’u Sila ‘oku tatau ‘enau  

 taumu’a ngaue, koe kautaha ko ia ‘e fili ia ‘e he kau memipa ‘o e Sosaieti 

lolotonga pe kimu’a hono veteki ‘a e Sosaieti.  Pea kapau ‘e fehalaaki ‘a e fili koia 

‘e fai leva e fili ‘e he Fakamaau’anga Ma’olunga ‘a Nu’u Sila ‘aia ‘oku ne fai ‘a e 

fakatonutonu ki he ngaahi me’a ko ia. 

34.  KOE SILA 
 

34.1 Kuopau ke ‘i ai ha Sila ‘a e Sosaieti ‘e tauhi ia ‘e he Poate pea ‘e ‘ikai lava ke 

ngaue’aki tukukehe ‘oka fakamafai’i ‘e he Poate pea ko hono paaki kuopau ke 

fakamo’oni ki ai ‘a e kau memeipa ‘e toko tolu ‘o e Poate. 


